
	ХОЁР НАЙЗ

	 

	Болд Баттай

	Хамт тоглоно.

	Бүрээ үлээж

	Бөмбөр цохино.

	Бөх болж

	Гуягаа алгадна.

	Бүр тэгснээ

	Барилцаад авна.

	Болд нэг өдөр

	Тоншоод авч.

	Баахан ярвайгаад

	Бат нь уйлж.

	Хожим нь аргадаад

	Болд нь хөтөлж.

	Хонзон бодолгүй

	Бат нь дагаж.


ХОЁР ДУУЧИН 

	 

	Цэндээ Хишгээтэй

	Зэрэгцээд дуулна.

	Цэцэрлэгийн нөхөд нь

	Тойроод чагнана.

	Хишгээ дуулахдаа

	Цэндээс илүү.

	Хэлээ гаргах нь

	Бүгдээс муухай


БӨМБӨГ

	 

	Миний бөмбөг

	Өөгүй бөмбөг.

	Өөдөө уруугаа

	Дэгддэг бөмбөг.

	Цохих тусам

	Хөөрдөг бөмбөг.

	Цонх цохивол

	Хагалах бөмбөг.

	Хаашаа ч хамаагүй

	Өнхөрдөг бөмбөг

	Хаанаас дандаа

	Цэвэр байх вэ?

	Гадаа гэрт

	Хаана ч тоглосон

	Гараа сүүлд нь

	Угааж байя!


ДОНДОГ АЛГА

	 

	Гэрийн гадаа

	Пэд пад.

	Гараад хартал

	Дондог алга.

	 

	Гайгүй догшин

	Бяруу сүүлдээд,

	Газрын уруу

	Чирэгдээд орлоо.

	 

	Ээрч мууртал

	Тийрвэл яана.

	Эргээд өөрийг нь

	Мөргөвөл яана.


МУУХАЙ ЯА

	 

	Айлынх нь хүн

	Гучтай гэнэ.

	Амар өөрөө

	Долоотой гэнэ.

	 

	Аавтай нь ярихад

	Зэрэгцдэг гэнэ.

	Амаа татахгүй

	Уралддаг гэнэ.

	 

	Тохойн чинээ

	Биетэй байж

	Томчуултай

	Ингэх муухай яа!


ХӨӨРХӨН ДҮҮ МИНЬ

	 

	Саяхан өмссөн

	Дээлээ хараач!

	Салам ураад

	Онги татчихаж

	Хөөрхий ээж чинь

	Бас л оёно.

	Хөөрхөн дүү минь

	Битгий дүрсгүйт.


ЦЭВЭРЛЭГЭЭ

	 

	Тойрч нөхөд минь

	Цуглаарай!

	Тоглоомоо бүгдийг нь

	Угааяа! угааяа!

	 

	Хүрэн тэмээгээ

	Хөтлөөд ир!

	Хонь ямаагаа

	Туугаад ир!

	 

	Соотон үнэгээ

	Аваад ир!

	Сойз савангаа

	Бариад ир!

	 

	Цагаан морио

	Унаад ир!

	Цаасан тоглоомоо

	Орхиод ир!

	 

	Тойрч нөхөд минь

	Цуглаарай!

	Тоглоомоо хаттал

	Наадъя! наадъя!


СУРГУУЛЬД ЯВНА ДАА

	 

	Хотоос ах ирэхдээ

	Будгийн харандаа өгсөн дөө

	 

	Хөх цэнхэр будгаар нь

	Хув ишгээ зурна даа!

	 

	Хар хүрэн будгаар нь

	Халтар даагаа зурна даа!

	 

	Ааваар ном заалгаад

	Бичиж уншдаг болно доо!

	 

	Ахыгаа хойтон ирэхээр нь

	Дагаад сургуульд явна даа!


ИШИГ

	 

	Гэдэс нь цүрийгээд

	Хэчнээн цадсан ч

	Гувшиж явдаг

	Хөх ишиг

	Сүүл хөдөлгөж

	Сэм шургаад

	Сүү нэхэж

	Ямаа нудартал

	Явж явж

	Ухна таарчхаж.

	Яршиг гэх шиг

	Мөргөөд хаячиж

	Шунал эцэстээ

	Юу болдгийг

	Шунахай ишиг

	Мэдээ бол уу?


БОТГО

	 

	Ботго хөөрхөн

	Би хайртай.

	Бөн бөн шогшоод

	Ингэнэн буйлна,

	Бөөн бөөн нулимс

	Үе үе унагана.

	Хүйтэн салхитайд

	Даардаг амьтан.

	Хужир давсанд

	Дурладаг амьтан.

	Борхон ботгоо

	Өсөхийн үед би

	Бөхийг нь барихгүй

	Унаад явна даа!


ЧАДЪЯ ДАА!

	 

	Тухтай бэлчсэн

	Тугалыг минь

	Хэдгэнэ хатгаад

	Хөөчихлөө.

	 

	Гоодон сүүлээ

	Өргөцгөөгөөд

	Оодгоноход нь

	Тэвдлээ би.

	 

	Уяатай байхад нь

	Хатгавал даа

	Утаа тавиад

	Чадъя даа!


ГОТОВ

	 

	Бөмбөг элдээд гүйхээрээ

	Нэрээ мэддэггүй Готов

	 

	Буурал эхээ дуудахад

	Чихгүй болдог Готов

	 

	Багшийн дэргэд очихоороо

	Над руу дохидог юуных вэ?

	 

	Байн байн бүлтгэнээд

	Чихээ тавьдаг юуных вэ?


НӨХӨР МИНЬ

	 

	Тунгалаг сайхан голдоо

	Шумбая! нөхөд минь, шумбая!

	 

	Толгой хүзүүгээ угаагаад

	Сэрүүцье! нөхөд минь сэрүүцье!

	 

	Гааган гааган дуугараад

	Ангир болон сэлье!

	 

	Гар гараасаа барилцаад

	Усан дотроо наадъя!

	 

	Түргэхэн шумбаад цөмөөрөө

	Гэр гэртээ харъя!

	 

	Тараг сүүгээ уугаад

	Хургандаа дахин явъя!

